
 

 

 
 
 
 
 
 
 
 
 

Dat kannst' mi glöven - Plattdeutsche Andachten 
 

Montag bis Freitag, 14.15 Uhr (NDR 1 Niedersachsen)  

 

 

22. Mai bis 26. Mai 2023 - De gode Geist bi't Football  
  
 

Von Bernd Memenga, Prädikant aus Münkeboe in Ostfriesland     

 

Der Heilige Geist. Mit ihm und mit Pfingsten können viele nichts anfangen. 
Bernd Memenga, Prädikant aus Münkeboe in Ostfriesland, sucht nach Spu-
ren: Hat sein Schluckauf etwas mit dem Heiligen Geist zu tun? Oder das Tor-
glück der gegnerischen Fußballmannschaft? Oder zeigt er sich im musikali-
schen Pfingstgottesdienst?  

Maandag, 22.05.2023 - Schnückup 
Wenn ik as Kind Schnückup harr, denn sä Oma immer: "Kiek, dor denkt well 
an di." Annerletztens was dat würrelk so. As mien Zwechfell rumspöken dä, 
gung‘t Telefon. Up anner Siet van d' Leitung höör ik de Stimm van mien ehe-
malig Kolleeg Niko. "Dat gifft ja woll nee, dat du mi anröppst - ik hebb lang nix 
van di höört …" "Jo", seggt he "un ik fohr nedderkrat bi dien Arbeitstee vörbi 
und doch - wat mag Bernd woll so maken? Nu wull ik eben Moin seggen." Wi 
hebben ‘n heel Sett mit‘nanner an‘t vertelln west un ik glööv, doröver is mien 
Schnückup ok weer weggahn."Kiek, dor denkt well an di." Ik weet nich, wor de 
Spröök herkummt, man ik finn dat een mojen Gedank. Wenn dat wohrhaftig 
so weer, denn mussen wi Christenminschen eengal to Schnückup hebben. 
"Gott denkt an uns un segend uns", heet dat ja in d‘ Bibel. Un wiel dor nich 
steiht, dat he bloot of un to an uns denkt, könen wi dorvan utgahn, dat he dat 
alltied deit: An uns denken. Nu in disse Ogenblick denkt Gott an di. He is mit 
sien Segen um di to. Dor kannst di driest up verlaten. Wi gahnt in disse Week 
up Pingsten dahl. Dat heet - wi düürn uns dor weer neei up besinnen, dat Gott 
mit sien Geist, mit sien Bistand alltied an uns Siet is. "Gott denkt an di." Wenn 
du Schnückup hest - un anners ok! 
 
Dingsdag, 23.05.2023 - Nix passeert! 
Wi gahnt up Pingsten dahl. Dat heet - wi düürn uns dor weer neei up besin-
nen, dat Gott sien Geist alltied an uns Siet is. Ok in d‘ Olldag kann ik dat im-
mer weer marken. So as annerletzens bi´t Autofohrn. Dat was mörgens up 
Tied un noch nich so mooi lecht an in disse Dagen. Ik fohr dör Auerk un hang 
mien Gedanken nah. Wat disse Dag woll all so up mi wachten deit? Dat luute 
Gieren van een Fohrtüüg tegen mi ritt mi ruut, un ik bün up eenmal munter. De 
Fohrer harr woll nich mitkregen, dat dor wat up sien Spoor liggen dä, un dor 
wull he nu noch gau umto dreihn. Man nu weer ik hum in d´ Padd un he bold 
to mi inbrackert. Dor pass keen Zeitung mehr tüschen - man is all good gahn. 
Ik ahm dör. Nix passeert. In sücke Momenten kummt mi düdelk in d‘ Sinn, dat 
ik´n heel Bült in mien Leven nich sülst in d‘ Hand hebb. So fell is de wat 
malöört, wat mien Leven tomal up d‘ Kopp stellen kann of mi sogor ut de Tied 
ritt. Wat good, dat ik ok, wenn ik sowat beleev, weeten düür, dat ik seker bur-
gen bün. Dat mi nix ut Gott sien Hand rieten kann. In Gott´s Woord word mi 
dat toseggt, un dat maakt mi Moot. All, wat mi bang maakt un wat ik nee süllst 
mö ten kann, kann mi nix anhebben.  Gott sien Geist is an mien Siet - sönn-
dags un olldaags 

Mittweek, 24. Mai 2023 - De gode Geist bi't Football  
Mien Jung un ik sitten vör d‘ Fernseh mit uns gröön Halsdoken um un kieken 
Football. As de eerst Halftied um is, strahlen de Spölers över‘t heel Gesicht. 
1:0 för uns Lüüd. Dat sücht good ut! Wiss mal weer 3 seker Punkten. Viertel 
Stünn later stahnt se all weer up d‘ Platz. Gliek in der eerste Minüten markt 
man, dat nu ´n annern Wind weiht. Egaalweg spööln de Spölers van de anner 
Siet up uns Toor un dat düürt man efkes, do steiht dat ok al 1:1. Düürt nich 
wohr wesen. Uns Manschkup word all schlechter, de annern all beter. Tomool 
können de richtig sauber Football spööln. Wat in d‘ Kabin passeert is, weet 
nüms. Obber dat is so, as wenn se een heel anner, een nejen Geist in sük 
dragen. Ik mutt dorbi an Pingsten denken. Up dit Karkenfest gahnt wi ja  dahl. 
Un ok dor dreiht sük‘t all um "een nejen Geist".  

Um Gott sien Geist, de alltied an uns Siet is. Disse gode Geist gifft Minschen 
immer weer neei Kraft un Moot. Bi de eerste Christen was dat al so. Nedder-
krat satten se noch bedröövt bi‘nanner, weil hör Herr un Heiland Jesus Chris-
tus nich mehr bi hör weer - man tomaal marken se: dor is 'n nejen Geist. Dat 
Haart löppt hör över vör Bliedskup un se vertelln van Jesus in elke Spraak, 
de´t gifft. So een nejen Geist kannst di bloot schenken laten. Man wor Min-
schen bi‘nanner sünd un sük van disse Geist drieven laten, dor kann sük de 
Welt verännern. Dor ännern sük ok de Minschen. Een goden Geist kann ok 
een Manschkup de Kraft geven, dat Spill to dreihn. Wat sall ik seggen. 2:1 för 
de annern. Man mutt dat? 
 
Dünnerdag, 25.Mai 2023 - Gott sien Geist marken 
Wi gahnt up Pingsten dahl. Elk un een freut sük över twee free Dagen. Man 
wat is Pingsten eegentlich genau? De Statistikers seggen, dat ruugweg jeder 
2. Minschke in Düütschland mit Pingsten nix antofangen weet. Wat´n Wunner 
- de Saak mit de Heilige Geist is ja ok nich so licht in Worden to faten. In d‘ 
Bibel kannst nahlesen, wat dor geböört is. "Dor kwamm tomal een tustigen 
Brusen van d‘ Himmel her, so as wenn tomool Stöörm upkomen wull, un dat 
heel Huus, wor de Jüngers weern, was dor vull van. Dat was de Heilige 
Geist."As de bi de Jüngers in‘t Haart ankomen weer, kunnen se tomal in all 
Spraken proten un elk un een van Jesus vertellen. Dorum kann man vandaag 
seggen: Pingsten is sowat as de Geburtsdag van d´ Kark. Siet de Tied drifft de 
Heilig Geist uns Minschken an un lett uns immer weer weeten, dat wi Gott sien 
Künner sünd. Dat Gott uns so leev het as een Vader sien Jungs un Wichter. 
De een of anner mag nu denken: "Ik seh dor obber nix van, van disse Geist!" 
Mag wesen, dat du dat nich süchst, man du kannst hum marken - immer mal 
weer. Stell di 'n Segelschipp vör. De Wind moot dat Segeldook to faten krie-
gen, un denn glitt dat Schipp över‘t Water. So as de Wind is de Heilig Geist! 
Een Kraft, de du nich sehn, obber spöörn kannst.  
 
Freedag, 26. Mai 2023 - Dat grote Pingstfest 
Sönndag is Pingsten. Bi uns in Münkeboe fiern wie een mojen groten Gott's-
dienst, hopentlich bi best Weer, bi d‘ Pestor in d' Tuun. Dit Johr sünd uns 
Frünnen van de Posauenchor ut Wisa in‘t Erzgebirge dor mit bi. Siet 30 Johr 
komen wi bi’nanner. Mal besöken se uns, mal fohrn wi dor hen. Un jedes Mal 
beleven wi een mojen Wekenenn mit vööl Musik. Al Weken vördem freun wi 
uns up de Versiet un planen, wat wi all unnernehmen willn. Dat Gesellige 
düürt nich to kört komen un dor mut ok genug Tied wesen, dat man 
mit‘nanner Musik maken kann.  Wenn wi bi‘nanner sünd, kannst so richtig de 
goode Geist marken, de uns bi‘nanner hollt. Sogor denn, wenn wi platt proten 
un de annern an’t "Sächseln" sünd. Bi all Unnerscheden – wi hebben een 
goden Mit’nanner. De Chorleiters hebben dor een groten Andeel an, man dor 
is ok noch wat anners. De Ohrigkeit doran, dör de Musik Gott de Ehr to ge-
ven, mit een luten: "Lobe den Herrn" of mit een blieden: "Geh aus mein Herz 
…" - de verbindt uns. Gott sien Heilig Geist, drifft uns an un schenkt uns dorbi 
Bliedskup un Plaiseer. Wi marken denn, wor dat Pingsten um geiht! 

 
 


